Lecture 14
MAVZU: JIHOZLARNI O`RNATISH, SOZLASH VA TA`MIRLASHDA 
MEHNATNI  MUHOFAZA QILISH VA YONG’IN XAVFSIZLIGI        
1. Mehnatni muhofaza qilish umumiy qoidalari

Mamlakatimizda mehnatni muhofaza qilish - ijtimoiy-iqtisodiy, texnik, gigienik va tashkiliy tadbirlardan tashkil topgan qonunlar  majmuasi bo`lib, mehnat qilish jarayonida insonning sog’ligi, xavfsizligi  va ishga layoqatliligini himoya qiladi. Texnik yo`nalishdagi mehnatni muhofaza qilish tadbirlari ishlab chiqarishda shikastlanish va baxtsiz hodisalarning oldini olish, mehnat jarayonini engillashtirish, shikastlanishni keltirib chiqaruvchi va  inson organizmiga salbiy ta`sir ko`rsatuvchi omillarni yo`qotishga yo`naltirilgan. Gigienik yo`nalishdagi tadbirlarda qurilish maydonchalarida ishchilar uchun mehnat va maishiy  sharoitlarni yaxshilash (maishiy xonalar, oshxonalar, yuvinish xonalari tashkil qilish), ish o`rinlarida ratsional yorug’likni tashkil qilish ko`zda tutilgan. Texnika xavfsizligi tadbirlari yong’inga qarshi kurashish tadbirlari bilan chambarchars bog’liq bo`lib, insonlarni va jihozlarni yong’indan saqlashni ta`minlaydi.
Oziq-ovqat korxonalarida ishga yangi qabul qilingan ishchilar, hamda ish jarayonida boshqa xodimlar  korxona rahbariyati  tomonidan DSt 12.0.004-79 talablari asosida mehnat xavfsizligi qoidalari va yo`riqnomasi bilan tanishtirilishi ta`minlanishi  lozim. Barcha xodimlar uchun qayta yo`riqnoma har 3 oyda o`tkazilishi kerak.
Ishlab turgan korxona hududida instruktaj shu korxona mehnatni muhofaza qilish xizmati xodimlari yoki ma`muriyat  tomonidan o`tkaziladi.
Xodimlar ishga qabul qilinganida bir oy davomida  mehnat xavfsizligi qoidalari bilan tanishtirilishi kerak.
Korxona shtat jadvalida belgilanganligi bo`yicha tizim muhandis- texniklar (usta, prorab, katta prorab, uchastka mexaniklari) va boshka muhandis-texnik xodimlar 1 yilda bir marta bajaradigan va nazorat qiladigan ishlariga qarab  mehnat va texnika xavfsizligi qoidalarini bilishi bo`yicha sinovdan o`tkaziladi. Rejadan tashqari xodim boshqa lavozimga ishga o`tkazilganda, hamda davlat mehnatni  nazorat qilish va inspektsiya organlari talabi bo`yicha texnika xavfsizligi bo`yicha sinovdan o`tkaziladi. 
Korxona rahbari tomonidan tasdiqlangan komissiya bilim saviyasini tekshirib, guvohnomalarni qayd qilish va tarqatish daftarida yozib boradi. Texnika xavfsizligi qoidalari va ishlab chiqarishning sanitariya qoidalari bo`yicha bilim darajasi qoniqarsiz bo`lgan xodimlarga qayta sinovdan o`tgunga qadar rahbarlikdan chetlashtiriladi.

2. Jihozlarni o`rnatish, sozlash va ta`mirlashda texnika xavfsizligi qoidalari

 O`rnatish, sozlash va ta`mirlash ishlarini bajarishning barcha bosqichlarida ishlovchilarning mehnat  xavfsizligi ta`minlanishi zarur.
O`rnatish maydonchalari, ish uchastkalari, ish o`rinlari, yuk tashish  mashinalari va transport vositalari o`tish joylari hamda odamlar o`tish joylarini tashkil qilishda inson uchun xavfli bo`lgan zonalar aniqlanadi. Xavfli zonalar belgilangan shakldagi xavfsizlik belgilari va yozuvlari bilan ta`minlanadi.
Ishlab chiqarish faktorlariga bog’liq bo`lgan, doimiy mavjud bo`ladigan xavfli zonalarga quyidagilar kiradi:
-  elektrqurilmalarining tok yurituvchi himoyalangan qismlari  atrofi;
 - 1,3 m va undan  ko`p balandliklar farqiga ega bo`lgan, o`ralmagan yo`laklar va maydonchalar;
- mashina va jihozlarni yoki ularning qismlari va ishchi organlarini  harakatlantirish joylari;
- tarkibida belgilangan normadan ko`p miqdorda zaharli moddalar    kontsentratsiyasi mavjud bo`lgan yoki ruxsat etilgan normadan yuqori   shovqinli joylar;
- yuk ko`taruvchi kranlar yordamida yuklarni harakatlantirish joylari.
Doimiy ishlab chiqarish faktorlari xavfli zonalariga begonalar kirib kelishini oldini olish maqsadida bu zonalar himoya to`siqlari bilan o`ralgan holda bo`lishi kerak. Ushbu zonalarda qurilish-montaj ishlarini bajarishga ruxsat berilmaydi. 
Takelaj ishlarini amalga oshirish vaqtida  quyidagi asosiy talablarga rioya qilish zarur bo`ladi:
- ko`tarilayotgan yuk massasi yukni ushlovchi moslamalar va tara og’irligi bilan birgalikda yuk ko`taruvchi kranning texnik pasportida ko`rsatilgan   maksimal yuk ko`tarish qiymatidan oshmasligi kerak;
- yuk massasi maksimal yuk ko`tarish qiymatiga yaqin bo`lsa yukni  bir joydan boshqa joyga ikki martada   siljitish tavsiya qilinadi;
- qiyshiq tortilgan kanalni yoki buriladigan ko`targichli (strelka) yuk ko`tarish mashinalarida yukni siljitish taqiqlanadi;
-  kranning yuk ko`tarish xarakteristikasi chegarasida yuk ortilgan strela uzunligini o`zgartirish mumkin ;
- yukni odamlar ustidan olib o`tish  taqiqlanadi ;
- kran ishiga aloqasi bo`lmagan odamlarning ish zonasida bo`lishga ruxsat berilmaydi;
- yukni ushlab  turuvchi moslamalarni 10 minut davomida ular maksimal yuk ko`tarish qobiliyatidan 1,25 marta ko`p bo`lgan yuklama ostida sinovdan o`tkazish kerak bo`ladi;
- ko`tarish kranlarini ishlatish jarayonida davriy ravishda kuzatib, nazorat jurnaliga qayd qilib borish kerak.
Texnologik jihozlar, quvurlar va metallkonstruktsiyalarni montaj va demontaj qilishda quyidagi asosiy talablarga rioya qilish zarur bo`ladi:
- tashqi devorlar va yoping’ichlardagi montaj moslamalari ishlatilguncha va ishlatilgandan keyin yaxlit metall listlar yoki ko`chiriladiga to`siqlar bilan yopiladi; jihozlar va metallkonstruktsiyalarni loyiha holatida ko`tarish va o`rnatishda binolarning metall hamda temirbeton konstruktsiyalari mustahkamligi hisoblangan tekshiruv talabini qondirishi, loyiha va qurilish montaj tashkilotlari, ishlab turgan tsexlarda esa buyurtmachining ruxsati bo`lishi talab qilinadi;
- 1,3 m balandlikdan oshadigan joyda ish bajarish jarayonida Davlat standartiga muvofiq 5 minut davomida 4000 N statik yuklama ta`siriga har 6 oyda tekshiruvdan o`tkazilgan himoya belbog’i bilan ishchilar ta`minlanishi shart;
- konstruktsiyalar va jihozlarni harakatlanishida qo`llaniladigan ko`tarish yoki tortish vositalariga ortiqcha yuklama berish qat`iyan taqiqlanadi;
- o`rnatilgan jihoz yoki konstruktsiyaning chiqib turgan qismi bilan harakatlanayotgan jihoz  yoki  konstruktsiya orasidagi masofa gorizontal bo`yicha 1,0 m, vertikal bo`yicha 0,5 metrdan kam bo`lmasligi kerak ;
· ko`targichlarni qo`llab jihozlarni montaj qilish vaqtida ko`targichning qiyshiq bo`lishi yoki sakrashi oldini oladigan choralar belgilanadi;
· osilgan texnologik jihoz, metallokonstruktsiya elementlari va quvurlar ostida ishlash qat`iyan taqiqlanadi ;
· binolarda payvandchilarning ish joylari ochiq yoy bilan payvandlash jarayonida ko`z va betni nur energiyasi, chaqmoq va sachrashidan asrash maqsadida yo`laklar va boshqa ish joylaridan balandligi kamida 1,8 m bo`lgan o`tga chidamli ekranlar yordamida ajratilgan bo`lishi kerak;
· gorelka, kesgich va reduktorning gaz o`tkazish dastaklari hamda dastaklarning kengayish joylari tortiladigan qisqichlar yordamida qotirilishi zarur;
· payvandlash uzatmalarini joylashtirish yoki harakatlantirishda ular himoya qatlamining zararlanishi va ularni suv, moy, po`lat to`qimalar hamda issiq quvurlar bilan kontaktlashuvini oldini olish kerak bo`ladi;
· portlashga xavfli muhit bilan to`ldirilgan qurilmalar va quvurlarda payvandlash ishlarini amalga oshirish qat`iyyan taqiqlanadi ; 
· qurilma va quvurlar ichidagi portlashga xavfli muhitlarni to`liq chiqarib yuborgandan keyin demontaj qilishga  ruxta beriladi ;
· texnologik quvurlarni mustahkamlik va germetiklikka sinash vaqtida bekitgichlarni yaqinida va qarshisida turish, quvur ustida yurish hamda kamchiliklarni bartaraf qilish taqiqlanadi ;
· payvand shakllarini sinov vaqtida taqillatishga ruxsat berilmaydi;
· qo`riqlanadigan zonaga sinov vaqtida odamlarni kirishi taqiqlanadi.
Qurilish maydonchalari va ishlab chiqarish joylarining elektr yoritgichlari tebranish chastotasi 50 Gs bo`lgan o`zgaruvchan tok tarmog’iga va umumiy yoritish tarmog’ining yorituvchi priborlari kuchlanishi 220 V dan oshmaydigan doimiy tok manbaiga ulanadi.
Montaj maydonidagi  elektr jihozlar va elektr tarmoqlarining tuzilishi hamda ularga xizmat ko`rsatish talablari Davlat standartining «Qurilish. elektrxavfsizligi. Umumiy talablar» bo`limida belgilangan. elektr tarmoqlari va elektrqurilmalarida montaj hamda ta`mirlash ishlari ularda kuchlanish to`liq yo`qotilganda va xavfsizlik choralarini amalga oshirgandan keyin bajarilishi mumkin. 

3. Jihozlarni o`rnatish, sozlash va ta`mirlashda 
yong’in xavfsizligi        

O’rnatish, sozlash va ta`mirlash ishlarini bajarishda yong’inni oldini olish maqsadida qurilish montaj ishlarida yong’in xavfsizligi qoidalari (ППБ-05.86) ga rioya qilish talab qilinadi.
Qurilayotgan korxonalarda yong’in xavfsizligi qoidalariga rioya qilish, yong’in xavfsizlik tadbirlarini o`tkazish va yong’inni o`chirish vositalarini ishchi holatda saqlash uchun qurilish boshlig’i shaxsan javobgar hisoblanadi, alohida qurilish uchastkalarida – bu javobgarlik prorab va masterga yuklanadi. 
Ishlab turgan oziq ovqat korxonasini rekonstruktsiya qilish, kengaytirish va texnik qayta jihozlash vaqtida yong’in xavfsizligi qoidalariga amal qilishning vaqtinchalik instruktsiyasi tuziladi. Bunda montaj, sozlash va ta`mirlash ishlari olib boriladigan uchastka, tsex boshqa ishlab chiqarish tsexlarida yonmaydigan yoki qiyin yonadigan to`siqlar yordamida ajratiladi. Ushbu ob`ektlar uchun yong’in xavfsizligi bo`yicha mas`ul shaxs ishlab chiqarish va qurilish-montaj korxonalari rahbarlarining qo`shma buyrug’i asosida aniqlanadi. Yong’inga qarshi suv ta`minoti, yo`laklar, yo`llar va aloqa vositalari mavjud bo`lmaganda qurilish-montaj ishlarini bajarishga ruxsat berilmaydi.
Ob`ektning yong’inga qarshi holati bo`yicha mansabdor shaxslar yong’in xavfsizligi qoyidalarini aniq bilishlari va uni bajarishlari, ushbu qoidalarga rioya qilish ustidan nazorat o`rnatishlari, o`rnatilgan normalar  bo`yicha yong’in o`chirish vositalarining ishchi holda va doimo tayyor bo`lishi, qurilayotgan binolarning yong’inga qarshi holatini tekshirishlari, yong’in sodir bo`lganda yong’inni o`chirish qismiga darhol xabar berishlari va zudlik bilan yong’inni o`chirish choralarini ko`rishlari shart.
Qurilayotgan ob`ektdagi barcha ishchi va xizmatchilar 12 soatlik dastur asosida yong’inga qarshi  kursdan va instruktajdan o`tkaziladilar. Instruktaj o`tkazish jarayonida yong’in xavfsizligi qoidalari va yong’inga qarshi rejimlar bilan tanishtiriladi. Bunda asosiy e`tibor yong’in  sabablari, yong’inni o`chirish vositalarini qo`llash qoidalari va usullariga qaratiladi.
Payvandlash va olov ishtirokida bajariladigan barcha ishlar yong’in xavfsizligi qoidalariga (ППБ-05.86), СНиП III-4-80 va DSt 12.3.036-84 “Metallarning gaz-alangali qayta ishlash. Xavfsizlik qoidalari”ga qat`iy rioya qilgan holda amalga oshirilishi shart. Olov ishtirokida bajariladigan ishlarga qurilish tashkiloti rahbari yoki bosh muhandis ruxsat beradi. Payvandlash va olovli ishlarni bajarish uchun  yong’inga qarshi texnik minimumni o`tgan va ushbu ishlarni bajarish uchun maxsus malaka guvohnomasi bo`lgan mutaxassislarga ruxsat beriladi.
Payvandlash va olovli ishlarga yong’in xavfsiligi bo`yicha barcha talablarni (yong’in o`chirish vositalari mavjudligi, ish joyini yonuvchi materiallardan tozalanganligi, yonuvchi konstruktsiyalarni metall ekranlar yoki listlar bilan himoyalanganligi, uchqun uchishi va uning yonuvchi konstruktsiyalarga tushishi oldini oluvchi choralar ko`rilganligi va h.k.) bajargandan keyin ruxsat beriladi. Balandlikda ish bajarayotgan payvandchi o`zi bilan elektrod qoldiklarini solish uchun metall quti olishi shart.
Shamol kuchi 6 balldan oshganda balandlikda gaz-elektr payvandlash  ishlarini bajarish taqiqlanadi.
Payvandlash ishlarini yonuvchi va qiyin yonuvchi moddalarni qo`llab amalga oshiriladigan ishlar bilan bir vaqtda bajarish taqiqlanadi.
Yong’in xavfi yuqori bo`lgan joylarda hamda katta hajmdagi payvandalsh ishlarini bajarganda yong’inga qarshi postlar tuziladi. Bu postlarning asosiy vazifasi payvandlash ishlari tugagandan keyin ish joylarini  e`tibor bilan tekshirish, quyi qavatlar va maydonchalarda yashirin yong’in o`choqlarini aniqlash, yonuvchi konstruktsiyalarga  suv sepish, zarur bo`lganda qo`shimcha postlar tashkil qilishdan iboratdir.
Postlarning kun jadvali, odamlarni yong’in chiqqanda evakuatsiyalash sxemasi tayyorlanib ko`zga ko`rinarli joylarga osib qo`yiladi. 

ASOSIY TAYANCH IBORALAR:
	1. Xavfli zona; 
2. Xavfsizlik belgilari; 
3. Mehnat xavfsizligi.

	4. Yong’in xavfsizligi;
5. Yong’in o`chirish vositalari;
6. Yong’inga qarshi postlar.



ASOSIY TAYANCH TUSHUNCHALAR:

* Mamlakatimizda mehnatni muhofaza qilish - ijtimoiy-iqtisodiy, texnik, gigienik va tashkiliy tadbirlardan tashkil topgan qonunlar  majmuasi bo`lib, mehnat qilish jarayonida insonning sog’ligi, xavfsizligi  va ishga layoqatliligini himoya qiladi.
* O`rnatish, sozlash va ta`mirlash ishlarini bajarishning barcha bosqichlarida ishlovchilarning mehnat  xavfsizligi ta`minlanishi zarur.
* O’rnatish, sozlash va ta`mirlash ishlarini bajarishda yong’inni oldini olish maqsadida qurilish montaj ishlarida yong’in xavfsizligi qoidalari (ППБ-05.86) ga rioya qilish talab qilinadi.



TAKRORLASH VA MUNOZARA UCHUN SAVOLLAR

1. “Mehnatni muhofaza qilish” deganda nima  tushuniladiq
2. Oziq-ovqat sanoati korxonalaridagi muhandis-texnik xodimlarni texnika xavfsizlik qoidalarini bilish bo`yicha sinovdan o`tkazish tartibini tushuntiring.
3. Takelaj ishlarini amalga oshirish vaqtida  qaysi asosiy talablarga rioya qilish zarur bo`ladiq
4. Texnologik jihozlar, quvurlar va metallkonstruktsiyalarni montaj va demontaj qilishda qaysi asosiy talablar bajarilishi zarurq
5. Ishlab turgan oziq-ovqat korxonasini rekonstruktsiya qilish, kengaytirish va texnik qayta jihozlash vaqtida yong’in xavfsizligi qoidalari qanday bo`ladiq
6. Payvandlash va olov ishtirokida bajariladigan barcha ishlar yong’in xavfsizligi qoidalarini tushuntiring.
7. Qurilayotgan ob`ektda yong’in xavfsizligi ta`minlanadiq


O`QUV-USLUBIY TARQATMA MATERIALLARIGA MISOLLAR:
[bookmark: _GoBack]
1. Tayanch ibora va tushunchalar.
1. Mavzu bo`yicha asosiy formulalar va jadvallar yozuvi.

